
La gronda liquidaziun  
dal Hotel Danilo
Avant ch’il bajetg da l’onn 1966 a Sa-
vognin vegn spazzà, è l’inventar dal 
hotel stà en vendita.  Pagina 8

Per la davosa giada
La 50avla ediziun «Da cuminonza a 
Ruschein» è la davosa scuntrada orga-
nisada da Maria Cadruvi e dad An-
dreas Joos. Pagina 6

«Suenter il te da pausa ...» 
Quel cumpara savens en noss rapports da ballape e para magari il mument decisiv per il gieu. – Pagina 11

Performar empè da mo preleger
Pleds e bustabs pon magari esser sitgs, sch’els vegnan be prelegids. Als Dis da litteratura da questa fin d’emna èsi però vegnì per-
formà. Ses nov cudesch ha Asa Hendry per exempel preschentà cun in saut performativ ensemen cun Xdzunúm Danae Trejo-Boles. 
Il saut ha exprimì la tempra pesanta da la nova ovra. Lezza tematisescha co ch’in bab vul taschentar ses trauma che deriva d’ina sta-
giun sco mat si d’alp. Il taschair dal bab n’impedescha betg ch’il trauma dal bab turmenta er il figl. (fmr/vi)  Paginas 2 e 3

L E C T U R A  R U M A N T S C H A

GABRIELA RIEDI/FMR

Ina rotscha texts spetgan oz da ve-
gnir legids, e trais da quels spetgan 
anc pli vess che tschels, sco la Lec-
tura Rumantscha mussa. Quella fa 
in gir en la litteratura, digitalisa-
ziun ed acrobatica.

Investir, investir ed anc ina giada investir
La vischnanca da Mustér e Marcus Weber da las pendicu-
laras Mustér n’han bunamain betg pli chalà da palesar dals 
plans d’investiziun a la saira d’infurmaziun venderdi pas-
sà. Varga 20 milliuns francs preveda la vischnanca d’im-
punder ed era Marcus Weber vul investir. Il grond project 
è ina halla da recreaziun che duess porscher activitads per 
uffants e giuvenils da mal’aura ed in lieu da trenament per 
la gruppa Acrobatica Cadi.  Pagina 5

La digitalisaziun palpabla
Da la digitalisaziun vegn discurrì e discutà dapertut. Ma 
co far palpabel quel svilup ed er ils privels da quel? L’artist 
René Fritschi ha perquai creà l’ADD-Man, ina poppa da 
moda che consista da cabels, fibras da vaider e plattinas en-
stagl d’in intern organic. L’installaziun ch’è exposta actual-
main en la chasa da scola a Scuol duai carmalar scolaras e 
scolars da far ponderaziuns davart la digitalisaziun ed ils 
effects da quella.  Pagina 7

Emblidà ils cudeschs a Domat
Ils Dis da litteratura han fatg midada ed han emblidà ils 
cudeschs a Domat. – Uschia pudess ins resumar la 34avla 
ediziun che ha gì lieu l’emprima giada en la Postremise a 
Cuira questa fin d’emna. Tenor la redactura da la FMR 
n’han ils cudeschs dentant betg mancà, cunquai che autras 
furmas litteraras performativas han emplenì il plaz, tenor 
il titel dals Dis da litteratura «perfRomanza». Mancà ha 
dentant in pau il plaz.  Paginas 2 e 3

A revair e bun divertiment cun la Lectura Rumantscha!

L’uman ed artist René Fritschi sper ses «homo digitalis», nua 
che plattinas e cabels han remplazzà l’esser uman. 

La vischnanca da Mustér vul investir ils proxims onns da ca-
mifo.  FOTO HANS HUONDER

Weber e vischnaunca vulan investir
Buca mo Marcus Weber ha gronds plans per sviluppar la destinaziun turistica da Mustér. La vischnaunca ei medemamein  promta 
d’investir bia a favur dall’infrastructura communala. Il vendergis vargau han la suprastonza ed igl investur informau la populaziun 
a Mustér. 

ANDREAS CADONAU/FMR

Datier da diesch milliuns francs ei il president 
dil cussegl d’administraziun dallas pendicula-
ras da Mustér, Marcus Weber, promts dad in-
vestir en ina halla che dat suttetg ad in parc da 
divertiment per affons e giuvenils inclus in 
liug da trenament per la gruppa Acrobatica 
Mustér. E con ch’el ei promts da sbursar en in 
center da sanadad previus ella anteriura scola 
da Segnas ha el teniu per el. Daners enta maun 
vul era la vischnaunca da Mustér prender, sco 
quei ch’il president communal René Epp ha in-
formau la populaziun il vendergis vargau ella 
Sala Peter Kaiser ella claustra da Mustér. Ils 

proxims quater onns sto la vischnaunca sanar 
la serenera, investir vul ella el luvratori com-
munal ed en ina secunda etappa da sanar il 
Center Fontauna. Gia decidida ei la sanaziun 
dalla via Cons e prest decida il suveran, sche la 
vischnaunca duei cumprar per treis milliuns 
francs igl areal Couchepin/Hess che sesanfla 
amiez il vitg. Senza augmentar ils deivets dal-
la vischnaunca selain tut quellas investiziuns 
buca finanziar. Il president communal René 
Epp ei denton perschuadius che Mustér sa 
supportar finanzialmein las investiziuns. Ed el 
ha puntuau il vendergis sera: «Il davos plaid en 
mintga singul capetel ha il suveran.» 
 Pagina 5

«Il davos plaid  
ha il suveran.» 
René Epp, 
president communal da Mustér

